
Partneritetet Publik Private (PPP) janë sot një nga instrumentet më të përdorura të politikave publike në Shqipëri, por njëkohësisht ndër më të debatuara dhe keqkuptuarat nga publiku. Pavarësisht ndikimit të tyre të drejtpërdrejtë në buxhetin e shtetit dhe në cilësinë e shërbimeve publike, mënyra se si këto kontrata trajtohen në media dhe rrjete sociale karakterizohet shpesh nga thjeshtime të tepruara, mungesë konteksti dhe interpretim emocional. Në thelb të këtij fenomeni qëndron një faktor shpesh i nënvlerësuar që lidhet niveli i kufizuar i edukimit mediatik dhe ekonomik të audiencës. Niveli apo shkalla e edukimit mediatik të audiencës lidhet drejtpërdrejt me kapacitetin për t’i bërë ballë dezinformimit dhe aftësinë e analizimit kritik të informacionit. 
Studimet bashkëkohore në fushën e komunikimit dhe shkencave sociale tregojnë se individët me aftësi më të larta të edukimit rreth medias dhe informacionit janë dukshëm më rezistentë ndaj dezinformimit, veçanërisht në temat komplekse siç janë temat politike apo ekonomike[footnoteRef:1]. Edukimi mediatik e rrit aftësinë për të analizuar burimet, për të kuptuar statistikat dhe për të dalluar informacionin e pjesshëm nga ai i verifikuar. Këto janë elementë të rëndësishëm që një qytetari i nevojiten ndërkohë që ndërvepron me lajmin.  Qytetarët me kompetenca mediatike janë më të aftë të interpretojnë të dhëna ekonomike dhe të shmangin narrativat e thjeshtuara apo manipuluese mbi politikat publike[footnoteRef:2][footnoteRef:3]. [1:  Media Education and Media Literacy as a Factor in Combating Disinformation https://www.mdpi.com/2673-5172/6/4/188?utm_source=chatgpt.com ]  [2:  The Role of Media Literacy in Shaping Public Opinion and Promoting Critical Thinking Regarding Economic Issues https://thecrsss.com/index.php/Journal/article/view/351 ]  [3:  Critical Media Literacy: Crucial Policy Choices for a Twenty-First-Century Democracy. https://journals.sagepub.com/doi/epdf/10.2304/pfie.2007.5.1.59 ] 

Kjo lidhet drejtpërdrejt me mënyrën se si temat ekonomike në përgjithësi por edhe PPP-të në veçanti perceptohen nga audienca në Shqipëri. Në thelb, PPP janë kontrata afatgjata që përfshijnë angazhime financiare të shpërndara në kohë, mekanizma kompleksë pagesash dhe ndarje risku mes sektorit publik dhe privat. Kuptimi i tyre kërkon njohuri bazë mbi financat publike dhe aftësi për të lexuar të dhëna buxhetore, gjë që një pjesë e mirë e publikut nuk e ka. Gjatë raportimit në media, kur këto kontrata reduktohen në tituj të shkurtër apo në deklarata politike të izoluara, publiku përballet me një version të thjeshtuar të realitetit që nuk pasqyron të vërtetën e plotë dhe të bazuar në fakte.
Një nga format më të zakonshme të keqinformimit ekonomik lidhet me përdorimin e shifrave pa kontekst. Literatura shkencore mbi komunikimin ekonomik tregon se njerëzit priren të reagojnë më fort ndaj shifrave të mëdha absolute, pa i krahasuar ato me buxhetet vjetore apo me kohëzgjatjen e projekteve[footnoteRef:4]. Në rastin e PPP, kjo krijon perceptime të shtrembëruara mbi barrën reale fiskale dhe ushqen narrativa alarmiste, në vend që të ndihmojë publikun të kuptojë realisht koston dhe përfitimin[footnoteRef:5]. [4:  Media and information literacy as a model of societal balance: A grounded meta-synthesis. https://www.sciencedirect.com/science/article/pii/S2405844024014117?utm_source=chatgpt.com ]  [5:  Data in the Context of Misinformation: A Scoping Review. https://journals.sagepub.com/doi/epub/10.1177/10776990251410602 ] 

Një rast domethënës që ilustron mënyrën se si mungesa e edukimit ekonomik ndikon në perceptimin publik është ai i PPP-ve në sektorin e shëndetësisë, veçanërisht kontratat e sterilizimit dhe check-up-it. Këto kontrata, të nënshkruara si angazhime shumëvjeçare me pagesa të garantuara nga buxheti i shtetit, janë bërë objekt hetimi nga SPAK dhe kritikash të vazhdueshme nga Kontrolli i Lartë i Shtetit për mënyrën e përllogaritjes së kostove dhe analizës së riskut. Në debatin publik shpesh janë përdorur shifra totale të kontratave për 10-15 vite, të paraqitura si barrë e menjëhershme financiare, pa u shpjeguar struktura reale e pagesave vjetore apo mekanizmat e garancive minimale. Si pasojë, diskutimi është polarizuar mes narrativave ekstreme, duke lënë në hije analizën e fakteve financiare dhe kontraktuale që kërkojnë njohuri bazë mbi financat publike.
Problemi përforcohet edhe nga gjuha teknike që përdoret në dokumentet zyrtare dhe që shpesh riprodhohet pa shpjegim në media. Terma financiarë dhe juridikë kalojnë drejtpërdrejt nga kontratat PPP në informacionin e servirur nga media, pa u përkthyer në një gjuhë të thjeshtë dhe të kuptueshme për audiencën. Studimet mbi edukimin mediatik theksojnë se kur informacioni paraqitet në formë të ndërlikuar teknike, audienca ka më shumë gjasa të mbështetet te interpretimet emocionale ose te burime jo të besueshme, duke rritur ndjeshmërinë ndaj dezinformimit[footnoteRef:6]. [6:  Evaluating the Impact of Media and Information Literacy on Economic Awareness in the Digital Era: An Economic Perspective. https://www.irjweb.com/Evaluating%20the%20Impact%20of%20Media%20and%20Information%20Literacy%20on%20Economic%20Awareness%20in%20the%20Digital%20EraAn%20Economic%20Perspective.pdf?utm_source=chatgpt.com ] 

Sipas vlerësimeve të ekspertëve dhe studiuesve të fushës, temat komplekse ekonomike janë veçanërisht të ekspozuara ndaj keqinformimit për shkak të mungesës së kontekstit dhe nivelit të ulët të kuptimit publik. Kur të dhënat paraqiten në mënyrë selektive ose pa shpjegime metodologjike, krijohen narrativa që duken bindëse, por që nuk pasqyrojnë realitetin financiar. Këto praktika ndikojnë drejtpërdrejtë në konfuzionin e audiencës dhe keqinformimin e saj.
Nga ana tjetër duhet pranuar fakti se në këtë ekosistem mediatik, rrjetet sociale veprojnë si përhapës të fuqishëm të dezinformimit. Hulumtimet mbi përhapjen e përmbajtjeve digjitale tregojnë se mesazhet e thjeshtuara dhe emocionale kanë shumë më tepër gjasa të bëhen virale sesa analizat e detajuara. Sipas studimeve të First Draft mbi çrregullimin e informacionit, përmbajtjet që përmbajnë shifra tronditëse ose narrativa polarizuese përhapen shumë më shpejt sesa ato që ofrojnë kontekst dhe verifikim faktesh. Në rastin e PPP, kjo shpjegon pse mesazhe si “PPP janë falas” ose “PPP janë gjithmonë abuzive” dominojnë hapësirën online, ndërsa analizat reale mbi strukturën financiare mbeten në periferi. 
Një tjetër shembull i qartë është rasti i inceneratorëve të Elbasanit, Fierit dhe Tiranës. Këto projekte PPP janë shoqëruar me hetime penale, arrestime zyrtarësh dhe debate të forta politike mbi kostot dhe funksionimin e tyre. Kontratat parashikojnë pagesa të garantuara nga shteti për një periudhë të gjatë kohore, çka përbën një angazhim fiskal shumëvjeçar. Megjithatë, në hapësirën mediatike dhe sidomos në rrjete sociale, vëmendja është fokusuar kryesisht te shifra totale e kontratave, e cila është përdorur si argument emocional, pa u analizuar në mënyrë të plotë ndarja e riskut, kushtet e performancës dhe detyrimet konkrete buxhetore vjetore. Ky rast demonstron se si temat komplekse ekonomike, kur paraqiten pa kontekst teknik dhe financiar, krijojnë terren për dezinformim dhe për perceptime të shtrembëruara mbi ndikimin real fiskal.
Edukimi mediatik shfaqet kështu si një mekanizëm kyç për të frenuar këtë cikël keqinformimi. Sipas udhëzimeve të UNESCO, qytetarët duhet të pajisen me aftësi për të analizuar burimet, për të kuptuar të dhënat bazë dhe për të dalluar faktin nga opinioni. Në kontekstin e çështjeve ekonomike, kjo nënkupton aftësinë për të kuptuar se një shifër shumëvjeçare nuk është e njëjtë me një shpenzim vjetor, ose se investimi privat nuk do të thotë mungesë kostoje për shtetin.
Edhe institucionet ndërkombëtare të financave publike theksojnë vazhdimisht rëndësinë e komunikimit të qartë ekonomik. Ndërkohë OECD ve në dukje se mungesa e transparencës dhe e shpjegimit të kuptueshëm të kontratave PPP krijon hapësirë për keqinformim dhe humbje besimi publik. 
Në Shqipëri, debati mbi PPP shpesh zhvillohet pa këtë bazë njohurish kritike. Publiku përballet me shifra të mëdha, terma teknikë dhe narrativa politike kontradiktore, pa pasur mjetet për të kuptuar realitetin financiar pas tyre. Në këto kushte, keqkuptimi bëhet pothuajse i pashmangshëm dhe dezinformimi gjen terren të favorshëm.
Edukimi mediatik nuk synon të mbrojë apo të kundërshtojë PPP si instrument politikash publike. Qëllimi i iniciativave dhe programeve të edukimit mediatic është të krijojë një publik më kritik dhe më të informuar, që kërkon burime, kupton kontekstin dhe nuk mjaftohet me narrativa të thjeshtuara apo qasje polarizuese. Pa këto aftësi, debati mbi PPP rrezikon të mbetet i polarizuar, emocional dhe i dominuar nga mite ekonomike.
Një trajtim më i përgjegjshëm i temave ekonomike në media kërkon jo vetëm gazetarë më të specializuar, por edhe një audiencë që di të lexojë informacionin ekonomik me sy kritik. Vetëm përmes kombinimit të gazetarisë profesionale dhe edukimit mediatik mund të ndërtohet një debat publik që bazohet në fakte dhe jo në perceptime.
Së fundmi mund të thuhet se perceptimi ndaj PPP-ve dhe çështjeve të tjera të ndjeshme ekonomike nuk është thjesht problem komunikimi. Me së shumti duket se është pasojë e një kulture informacioni ku kompleksiteti ekonomik reduktohet në slogane dhe shifra të izoluara, pa kontekst dhe me një gjuhë të vështirë për tu kuptuar nga audienca. Për rrjedhojë pa një investim serioz në programe të edukimin mediatiktë shoqërisë, dezinformimi mbi temat ekonomike do të vazhdojë të gjejë terren të favorshëm.

